
ХIурматиял районцоял! Исана нилъеца кIодо гьабулеб 
буго КIудияб ВатIанияб рагъда Бергьенлъи босаралдаса 73 сон 
тIубай. Бергьенлъиялъул къо ккола нилъер халкъалъул бихьин-
чилъиялъул ва  тIадегIанлъиялъул гIаламатлъун. Гьеб бергьенлъи 
нилъее щвана цIакъго цIикIкIарал  камиялги ккун. Тушман  щу-
щахъ виххизавиялъулъ мустахIикъаб бутIа  лъуна нилъер  райо-
налъул гIадамазги. Гьезда гьоркьоса  Эчеда росулъа Къади Аба-
каров  вахъана Совет Союзалъул БахIарчилъун, гIемерисел кIодо 
гьаруна орденалгун медалаздалъун. Нилъеда тIадаб буго араб 
рагъул кьогIлъиялъул, гьелъ нилъее гьабураб балагь - къвари-
лъиялъул хIакъалъулъ гIун бачIулеб гIелалда бицине, гьел куцазе 
ВатIан бокьулеллъун ва нилъер умумузул бахIарчияб тарих лъа-
леллъун.

Бергьенлъиялъул къоялъ нилъеда бичIчIулеб буго  тушманас-
да данде чIезе нилъеда кIвезе букIин пачалихъалъул къуваталъул-
ги халкъалъул хIаракаталъулги цолъиялдалъун.

БукIа абе жакъасеб гьаб маялъул гвангъараб байрам нилъее 
чIухIиялъул аслулъун ва нилъер ракIал рохелалъ цIураб байрам-
лъун!

Гьарула нужее рохел, рекъел, хинлъи, аваданлъи ва кинабго 
лъикIабщинаб. Киданиги бихьугеги нилъеда ва нилъер наслабаз-
да рагъул кьогIлъи ва гьелъул балагьал.

 
                        АнвархIажи Вечедов, районалъул бетIер

Хвел  гьечIеб  полк
Жакъа дунялалда рекъел бокьараз                                                                                                   
Бергьенлъи босараб ичIабилеб май                                                                                               
Гьурмазда гьимигун, бадиб магIугун                                                                                                
Бер кколеб хIалалда баркулеб буго.

Гитлерил вахIшиял гIалхул хъурмуца                                                                                          
Щибго гIайиб гьечIеб дир улкаяла,                                                                                         
Сардилъ сихIкъотIараб рогьунеб гIужалъ                                                                                    
Тохлъукье тIад кIанцIун, гьужум гьабуна.

Гьесда лъан букIинчIо букIинесеб жо                                                                                       
БакIаб гьир баччизе гьев ккезе вукIин.                                                                                       
ВукIана гьев божун Москваги бахъун,                                                                               
Кремлиялда тIад байрахъ борхилин.

Гьесда ккун букIана чарал гьабзаца                                                                                                 
Гьородахъ бичалин Совет улкаян.                                                                                            
РакIалда букIана миллатазда гъорлъ                                                                                         
Рикьалаби гьарун, цоцалъ тIамизе.

ВатIаналда тIаде тушман кIанцIидал                                                                                             
Цолъун тIад рахъана бихьинал цIуял.                                                                                          
Борхьил бетIер чIинтIун гIодоб лъезегIан                                                                                      
ЛъечIо ярагъ гIодоб гIолохъабаца.

Лъуна миллионал гьеб рагъалъ къаникь.                                                                                     
РуссинчIо рагъдаса росаби, васал.                                                                                                       
ХутIана бесдалго гIисинал лъимал                                                                                                   
Хириял умумул тIад руссинчIого.

Гьале доб хвел гьечIеб бахIарзазул бо                                                                                                     
Чвахулеб гIор гIадин къватIабахъ унеб                                                                                                 
Нужее роцIараб зоб нахъе тезе                                                                                                                    
РухI кьурал жал рукIин кIочон тогеян.

                       МухIамад ГIалиев, Первомайское росу .

Нижеца бетIер къулула нужер бахIарчилъиялъе...
Агъвалиб тIобитIана КIудияб ВатIанияб рагъда Бергьенлъи босаралдаса                                    

73 сон тIубай кIодо гьабураб байрам

Радал  сагIат 10  тIубараб гIужалда  «Хвел гьечIеб  
полкалъул» гIахьалчагIигун цадахъ  районалъул нух-
малъи  щвана  Совет Союзалъул БахIарчи  Къади Аба-
каровасул памятникалда  тIугьдузул гор  лъезе. Гьени-
сан байбихьана Агъвали  Бергьенлъиялъул къо кIодо  
гьабизе. 

Кьер-кьерал  байрахъалгун, батIи-батIиял  игI
ланалгун ва рагъул  гIахьалчагIазул портреталгун  

рачIараз хасаб  берцинлъи кьолеб букIана байрамалъе.     
Исана  9 маялъул рохалилаб  тадбир тIобитIана 

стадионалда. Гьениб байбихьана рохалилаб митинг. 
Гьелда гIахьаллъана  районалъул бетIер Анвар

хIажи Вечедов, районалъул депутатазул Собраниялъул 
председатель УзумхIажи Сайпудинов, райадминист

рациялъул ва  учреждениязулгун  организациябазул 
нухмалъулел,  районалъул  хъулухъчагIи,  школлъи-
мал, гIолилазулгун ва жамгIиял цолъабазул вакилзаби, 
хIалтIул ветеранал.

Рохалилаб митинг рагьана районалъул бетIер 
АнвархIажи Вечедовас. 

«Жакъа нилъер улкаялда кIодо гьабулеб буго 
КIудияб ВатIанияб рагъда фашистияб Германиялда 
тIад  бергьенлъи босаралдаса 73 сон  тIубаялъул бай-
рам.  Нилъеца жакъа, бадиб магIу хулулаго, ракIалде  

щвезарула  ВатIаналъе гIоло рухI кьурал ва рагъда-
са руссун хадур хварал  районцоял.  Рагъул кьогIлъи 
щвечIеб цониги хъизан хутIун батиларо районалда. 
Рагъ байбихьараб тIоцебесебго къоялдаса нахъе рахъа
на цIумадисел ВатIан цIунизе, 1500ялде гIунтIун 
цIумадисев ана  фронталде, щунусго гIанасев тIагIана 
рагъул байдабазда араб бакI лъачIого. ТIадруссаразда 
гьоркьоса гIемерисел кIодо гьаруна пачалихъалъ  ша-

пакъатаздалъун, Эчеда росулъа Къади Абакаров вахъа-
на Союз Союзалъул БахIарчилъун.

Хириял районцоял, баркула нужеда Бергьенлъи-
ялъул Къо! Гьарула нужее талихI, рохел ва рекъел, -ан 
лъугIизабуна баркиялъул кIалъай районалъул бетIерас. 

Баркиялъул кIалъаял гьаруна 
районалъул херазул ва  ветераназул 
Советалъул  нухмалъулев МухIамад 
Шамсудиновас, районалъул рагъулав 
комиссар ХIабиб ХIабибовас,  ТIинди 
росдал школалъул 11 классалъул 
цIалдохъан МухIамад МухIамадовас, 
Эчеда росдал школалъул мугIалим 
НасихIат Гъазуевалъ, заманаялъ рай-
оналда бугеб Липецск областалъул 
МВДялъул къокъаялъул нухмалъу-
лев Валерий Юшмановас.

 Байрамалда  концертгун цере 
рахъана районалъул культураялъул 
управлениялъул артистал.

Тадбир гIуцIадго тIобитIизе 
квербакъана Агъвали, Гъоркьгьаква

ри, Хуштада, Инхокъвари, Эчеда, Гьакъо, Сасикь, 
ЦIумада, Сильди ва Метрада росабазул администра-
циябаз. Гьез гIуцIарал росдал майданазда рукIана уму-
музул заманалъул   къайи-къоно,  миллияб квен-тIех, 
росдал тарихалъул баянал. Гьединго гьез гIуцIана  
ихтилат-кеп. 

Нилъеца бетIер къулула  нужер бахIарчилъиялъе... 
Бергьенлъи босарал умумузе рецц! 

Аллагьас цIунаги нилъ рагъалдаса ва яргъидаса.

7 маялда радал сагIат 10 тIубараб 
гIужалда Агъвалиб райадминистрациялъул 
азбаралда данделъана идарабазул нух
малъулезулгун хIалтIухъаби. Гьенисан гьел 
районалъул бетIер АнвархIажи Вечедовгун 
цадахъ цин ана  КIудияб ВатIанияб рагъда 
хварал районцоял ракIалде  щвеялъе ба
раб памятникалда тIугьдузул гор лъезе. 
ТIугьдузул гор лъун хадуб, дагьабго 
сихIкъотIиялъул ахиралда, районалъул 
бетIерас баркана киназдаго тIаде щолеб 
байрам-Бергьенлъиялъул Къо. 

Гьенисанго гьел ана «Дачаялде» 1999 
соналъул  августалъул къояз изну гьечIого 
яргъид гIуцIаразда гьоркьоб ккараб тунка-

гIусиялъул хIасилалда къурбанлъарал    ми
лициялъул хIалтIухъаби ракIалде щвеялъе  
бараб памятникалда цере   тIугьдузул гор 
лъезе. Гьеб кIиябго бакIалда щведал, рекIее 
кIудияб асаргун,  цере чIолел рукIана Ва
тIаналъе гIоло рухI кьурал нилъеда лъалел 
ва лъаларел  районцоял.      

 Бадиб магIу ххуларал минутазда гьенир 
ракIалде щвезаруна Россиялъул рикьи 
гьечIолъи цIунулаго  къурбанлъарал мили
циялъул хIалтIухъаби. 

Гьел  ккола бахIарзал. БахIарзазе хвел 
букIунаро. Нилъеца бетIер къулула гьезул 
бахIарчилъиялъе.

 Бергьенлъи босаралдаса - 73 сон

73 сонилаб тарихалде ана КIудияб ВатIанияб 
рагъ, амма жакъаги ссудулел руго гьелъул 
кьогIлъиялъул ругънал халкъалда, хасго гьелъул 
гIахьалчагIазда, даим рекIелъ хутIана гьеб  кина-
зулго.

Гьанжесеб гIелалда гьеб бичIчIиларо, 
гьез гьелъул пикру гьабуларо, кинаб гIакъуба-
къварилъиялда, жидерго рухI бичун, нилъер уму-
муз гIагараб ВатIан цIунарабали. Къоло анкьго 
миллион советияв чияс рухI кьун босичIебани, 
гьадинаб эркенлъи нилъеда бихьизейищ бу
кIараб? Рагъул байдабаздасан нахъруссарал ве-
тераналги килщазда рикIкIине чагIи хутIун руго 
щибаб росу-районалда. Гьел гьезего гьечIелги 
бакIал гIемерал руго. Дагь-дагь ккун соналдаса 

соналде дагьлъулел руго.
Нилъ гьезие гIумруялъго на-

лъулал руго, щаян абуни, гьа-
динаб берцинаб ВатIан нилъее 
цIунаралъухъ. Киданиги кIочене 
бегьуларо нилъеда ва нилъер ба
чIунеб гIелалда гьеб гIасияб 
рагъул кьогIлъи. Жидедаго би
хьичIониги, телевизораздасан ва 
радиояздасан бицунги щибаб со-
налъ 9 маялда парадаздаги бихьу-
леб бугелъул. Гьенир гIахьаллъи 
гьабизе рачIине кIварал бахIарзал 
рихьулелъул нилъеда, бадиб ма
гIуги хулун, кинабго ракIалде 
щун рукIунел куц.

Чанги лъади хутIана къорол-
лъуда гIисинал лъималги хьи-

хьун, чанги эбел херлъана нахъ вусинчIев васа-
сухъ балагьун бералгун, эмен нахъ вусинчIев вас, 
сураталда гурони инсул сипат лъаларев, ГIасияб 
рагъуца чангиял бесдал гьаруна,чанги рухI бахъа
на. Рагъда гIахьаллъи гьабурал нужер кIудада ва-
тани, гьабе гьесул хIурмат.

Аллагьас киданиги бихьизе хъван батугеги 
нилъер гIун бачIунеб гIелалда гьединаб гIасияб 
рагъ. Кидаго камугеги роцIараб зоб ва кунчIараб 
бакъ.

                                      Р. ГIалисултанова

Сураталда: Гьаквари росулъа КIудияб ВатIа
нияб рагъул гIахьалчагIи.

ВатIанияб рагъулъ гIумру бичарав,
Чан вугев бахIарчи, нахъго вусинчIев?
Чан лъади хутIарай росги гьечIого,

Чан эбел хутIарай, вас вуссинчIого,
Чан вас хутIун вугев, эменги камун,
Къеда суратги бан гьелъухъ валагьун.

Хириял районцоял!
РакI-ракIалъ баркула нужеда рахIматалъул хирияб ра-

мазан моцI. Аллагьас нилъее рес кьолеб буго гьеб моцIалъ 
мунагьаздаса рацIцIалъизе. Аллагьас тавпикъ кьеги нилъее 
гьеб рахIматалъул моцIалдаса тIубан пайда босизе ва букIине 
кколеб даражаялда гьеб тIобитIизе.

                   АнвархIажи Вечедов, районалъул бетIер

                                        *  *   *
ХIурматиял районцоял! Баркула нужеда тIаде щолеб 

ракIал рацIцIад гьарулеб, лъикIал ишазде квер бегьулеб, 
пикраби къасдал щулалъизабулеб хирияб кIалккун  моцI 
Шагьрурамазан. Гьарула Аллагьасда нилъее ахираталъул 
рукъалъе пайдаяб куцалда гьеб моцI нухда тIобитIизе  сабру, 
къуват ва тавпикъ кьейилан. ГIибадат гьабун сардал рогьизе 
рес щвечIониги, мунагьал  гьариялдасан Аллагьас  цIунаги 
нилъ.

Кьеги БетIергьанас нилъее баракат, сахлъи, талихIгун 
икъбал ва рекъел. Амин.

            СаидхIусен-хIажи ПирмухIамадов, районалъул  
                              имамзабазул Советалъул председатель

   Б а р к и

ХIадисалда абун буго: «Аллагьас рагIи кьун буго лъабгоязул 
дугIа нахъ чIвачIого  тезе: кIал ккурасул гьес кIал биччазегIан, 
жинда зулму гьабулесул гьеб зулму тIаса инегIан,  нухда сапаралъ 
вугесул гьев рокъове тIад вуссинегIан».

ГIубайдатидасан бицана Аварагас (гIалайгьи свалату ва салам) 
абунилан: «ТIаде щвана рахIматазул моцI, Аллагьас нилъер му-
нагьал чурулеб, Аллагь малаикзабазда цеве нилъедаса чIухIулеб.  
ТалихI  къосарав вуго гьел киналго рахIматаздаса живго махIрум 
гьавурав чи».

Аварагас (гIалайгьи свалату ва салам) абуна: «ХIакълъунго 
рамазан дир умматалъул моцI буго. Бусурбанчияс кIал ккураб 
мехалъ, гьерсал рицинчIого, мацI гьабичIого, хIалалаб жоялдалъун 
кIал биччалеб бугони, гьев мунагьаздаса вацIцIалъула».

ГIумаридасан (р.гI.) бицана Аварагас (гIалайгьи свалату ва 
салам) абунилан: «Аллагь рехсолев чиясул рамазан моцIалъ мунагь 
чурула, Жинда гьарулев Аллагьас жаваб гьечIого толаро».

ХIадисалда абун буго: «ХIакълъунго, Аллагьас кIал кквей 
нилъеда тIадаблъун гьабун буго, ва дица суннатаблъун гьабуна сордо 
борчIи. КIалалги кколев рамазан моцIалъул сардалги гIибадаталда 
инарулев чи живго гьавурав къоялъгIанги мунагьаздаса вацIцIадав 
вуго».

АхIмадица бицана: «Аварагас (гIалайгьи свалату ва салам) 
бицана дида Лайлатул къадриялъул сордоялъул хIакъалъулъ. Гьес 
абуна: «Рамазан моцIалъул ахирисеб анцIго къоялда жаниб, хасго 
лъеберабилеб сордоялъ гIибадаталда тIад чIарав чиясул гьарурал 
ва гьаризесел мунагьал чурула».

Маликидасан бицана: «Аварагас (гIалайгьи свалату ва 
салам) жиндир умматалъул гIадамазул гIумру цогидазулалдаса 
къокъаблъун букIун,  гьезул гIамалал цогидал умматазул гIадамазул 
гIамалазде щвезе Аллагьас нилъер умматалъе Лайлатуль къадри 
сайгъат гьабуна, азарго моцIалдасаги жиб лъикIаб». ГIалимзабаз 
гьеб рагIи баян гьабуна гьеб сордоялъ гьабураб лъикIаб гIамал 
азарго моцIалъ гьабурабгIан  кIодо гьабулин. Аллагьас тавпикъ 
кьеги. Амин.

            М. ХIажиев, «Нур-ул-ислам» газеталдаса босараб

КIал кквеялъул хиралъи

РакIалде щвезаруна жакъа  нилъгун гьечIел

Нилъ гьезие гIумруялъго налъулал руго

Районалъул бетIерас ва имамзабазул 
Советалъул нухмалъулес районцоязда   

баркана тIаде щолеб Рамазан моцI

Хамиз къоялъ тIадеги лъайкьеялъул идараялъ Агъвали    рай-
оналъул байбихьул классазул лъималазда гьоркьоб  тIобитIана 
«Меседил цIваби» абураб конкурс.  Гьенир гIахьаллъана  райо-
налъул анцIила анлъго школалъул   команда. Лъабго номинациял-
да тIобитIараб конкурсалда лъималаз бихьизабуна жидерго кечI 
ахIизе ва рекIехъе рикIкIине ва  кIигоял рекъон кьурдизе бугеб  
махщел-гьунар. 

КечI ахIун тIоцебесеб бакI щвана   Агъвали гимназиялъул 
цIалдохъан РабигIат ХIажимухIамадовалъе, кIиабилел бакIал кьу-
на Гьигьалъ-гIурухъа Давуд Бурзиевасегун Гьигьалъа ПатIимат Ну-
рулаевалъе, лъабабилел бакIазде ккана Гьадириса Шагьрузат Му
хIамадова, тIадеги лъайкьеялъул централъул цIалдохъан Марьям  
МухIамадкеримова ва  Инхокъвариса Саида МухIамадсаидова.

Дурусго ва пасихIго кечI рекIехъе рикIкIиналъул номинациял-
да  тIоцебесеб бакIалъе мустахIикълъана Агъвали гимназиялъул 
цIалдохъан Фатима Дибирова, кIиабилеб бакI щвана  тIадеги лъай-
кьеялъул централъул цIалдохъан  Фатима МухIамадовалъегун 
Гъоркьгьаквариса Макка МухIамадовалъе, лъабабилел бакIал- 
ТIиндиса ХIалимат МухIамадовалъе,  Къедиса  Фатима Лабазано-
валъе ва Гьигьалъ-гIурухъа ПатIимат Сайпулаевалъе.

Цадахъ рекъон васгун яс кьурдулеб халкъияб кьурдул но-
минациялда  тIоцебесеб бакI щвана Агъвали гимназиялъул 
цIалдохъаби  Фатима Бадрудиновалъегун Рамазан Музарова-
се, кIиабилеб бакI - ТIинди школалъул цIалдохъаби ПатIимат 
Пахрудиновалъе ва МухIамад ГIабдулатIиповасе, ТIадгьаквари 
школалъул цIалдохъаби ПатIимат ИсмагIиловалъе ва МухIамад 
МухIамадовасе. Лъабабилеб бакIалде ккана Гьигьалъ, Къеди ва 
КIванада школазул цIалдохъаби.

Бергьаразе ва призеразе кьуна грамотаби.                                                                                                                                 
                                                                 Зулфия Сажидова

«Меседил цIваби»
Конкурс

Исана  нилъер районалда 
щуабилеб нухалъ  тIобитIана  
лъималазул  физикаялдехун  
интерес бижизаби мурадалда 
академик АсхIаб АсхIабовасул 
призазе  г1оло физикаялъул 
спартакиада.

Гьеб тадбир тIобитIизе 
хасаб  программа ва план 
хIадур гьабуна  Хуштада рос
дал гьоркьохъеб школалъул 
физикаялъул мугIалим Ис
магIил ХIанаповас.

Тадбир рагьана  Агъвали 
гимназиялъул директорасул 
заместитель МухIамаддибир 
Зубаировас. Спартакиада тIо
битIиялъул мурадалъул ва  кIва
ралъул бицун кIалъазе рахъана  
лъайкьеялъул  управлениялъул 

нухмалъулесул заместитель 
МухIамад ГIумаров, «Пагьмуял 
лъималазул Центр» идараялъул 
нумалъулев ГIалихIажи ХIу
сенов. Спартакиадалда гIа
хьаллъана Агъвали  гимна
зиялъул Лъондода, Гьигьалъ, 

К I в а н а д а , Т I и с с и - А х и к ь , 
Гъоркьгьаквари, Метрада, ТIин
ди ва Хуштада росдал школазул 
8-9 классазул цIалдохъаби.

9 классалъул лъималазда 
гьоркьоб тIобитIана физика
ялъул олимпиада, 8 классазул 
цIалдохъабазда гьоркьоб-физи
каялъул хIалбихьиял  гьари
ялъул рахъалъ конкурс.  

9 классалъул цIалдохъа
базда гьоркьоб физикаялъул 
олимпиадалда  тIоцебесеб бакI 

щвана Агъвали гимназиялъул 
цIалдохъан Хадижат МухIама
довалъе, кIиабилеб бакI-
ТIисси-Ахикь росдал гьоркьо
хъеб  школалъул цIалдохъан 
Каримула Исламовасе ва 
лъабабилеб бакI-Гьигьалъ 
росдал гьоркьохъеб школа
лъул цIалдохъан Фатима 
ГIалиевалъе.

8 классалъул цIалдохъабаз
да гьоркьоб конкурсалда  
бергьана Агъвали гимназиялъул 
«Фотон» команда, кIиабилеб 
бакI щвана Хуштада росдал 
школалъул «Формула успеха» 
командаялъе, лъабабилеб ба
кIалда гIей гьабуна Лъондода  
росдал  школалъул «Молния» 
командаялъ.

Тадбиралъул хIасилал  гьа
рулаго Хуштада росдал адми
нистрациялъул бетIер Асадула 
ИсмагIиловас академик АсхIаб 
АсхIабовасул рахъалдаса бар
кала загьир гьабуна тадбиралда 
гIахьаллъарал цIалдохъабазе, 
мугIалимзабазе ва  тадбир 
гIуцIаразе.

Олимпиадаялда ва спарта
киадаялда бергьаразе  ва 
призеразе кьуна рекъон кколел 
даражабазул грамотаби ва 
гIарцулал сайгъатал. 

                   
       П. МуртазагIалиева

20-21 апрелалда  МахIачхъалаялда тIоритIана «Бищун 
цIакъав классалъул  нухмалъулев» абураб  республикаялъул 
конкурсалъул финал. Гьенив гIахьаллъарав  54 школалъул  
тарбиячиясда гьоркьоб  Гъоркьгьаквари росдал гьоркьохъеб 
школалъул мугIалим Изольда Давудбековалъе «ЧIахIиял 
классал» номинациялда щвана кIиабилеб  бакI.

 Баркула  Изольда Давудбековалда щвараб бергьен
лъи,  гьарула хадубккунги гIун бачIунеб гIелалъе тарбия  
кьеялъулъ  лъикIал хIасилал.

  Лъайкьеялъул идараялда

30 апрелалда Каспийс
киялда  районалъул   бетIер  
АнвархIажи Вечедов   данд
чIвана ОБЖялъул рахъалъ 
ТIолгороссиялъул цIал

дохъабазда гьоркьоб Уфа ша-
гьаралда тIобитIараб олим-
пиадаялъул призер ТIинди 
росдал гьоркьохъеб школа
лъул цIалдохъан МухIамад 
МухIамадовгун.

Гьевгун дандчIвазе ва 
бергьенлъи баркизе рачIана  
республикаялъул лъай-
кьеялъул ва гIелмуялъул 
министрасул заместитель 
Ширали ГIалиев, МЧСа
лъул   Дагъистаналда бугеб 
бетIераб управлениялъул 
нухмалъулесул тIоцевесев 

заместитель Шамил ГIалиев,  
гIагарлъи ва гьудул-гьал-
магъзаби.

ГIемерал хинал рагIаби 
абуна  дандчIваялда   МухIа

мадил хIакъалъулъ.
-Нилъер руго цIар рагIа

рал  спортсменал,  жакъа 
нилъ чIухIарал руго  нилъер 
цIалдохъан Россиялъул дара-
жаялда тIобитIараб олимпи-
адаялда призерлъун   вахъи-
налдаса. МухIамадил  гьениб 
ккараб хIасил ккола кIудияб 
бергьенлъи   гьесдаса бо-
сизе ккела  цIалдохъабаз 
мисалги.  МухIамадие щва
раб бергьенлъиялъулъ 
кIудияб бутIа ккола гье-
сул  нухмалъулев  ТIинди  

гьоркьохъеб школалъул  
мугIалим ГIабдухаликъ 
МуртазагIалиевасул. Нилъ 
чIухIарал руго МухIамади
дасан, - ян абуна дандчIваял
да  районалъул бетIер Анвар
хIажи Вечедовас.

ДандчIваялда гьедин
го кIалъазе рахъана Му
хIамадил бергьенлъиялъул 
бицун    МЧСалъул  Дагъис
таналда бугеб бетIераб 
управлениялъул начальни-
касул заместитель Шамил 
ГIалиев, республикаялъул 
лъай кьеялъул ва гIелмуялъул  
министрасул заместитель 
Ширали ГIалиевас.

ТIолгороссиялъул олим-
пиадаялда бергьаразе ва 
призеразе рес буго нилъер 
пачалихъалда бокьараб 
тIадегIанаб цIалул заведе-
ниялде   цIализе лъугьине, 
гьезие букIине буго цIали 
лъугIизегIан  тIадегIанаб 
стипендияги.  Гьединго ни
лъер республикаялъул бе
тIерасул хIукмуялда рекъон 
бергьарасе ва гьев хIадур 
гьавурав мугIалимасе би-
хьизабун буго премия нусго 
азарго гъурущ. 

 П. Муртазаг1алиева

Сураталда: МухIамад 
МухIамадов (квегIиса лъаба-
билев) 

Олимпиадаялъул призерлъун вахъанаРеспубликаялъулаб 
конкурсалда кIиабилей

АсхIаб АсхIабовасул приз

Бергьана Агъвали гимназиялъул команда



Р ай ф и н отдел а л ъ ул 
хIалтIухъабаз цадахъ хIал
тIулей ГIабдулхIамидова 
Мадинада  баркулеб буго 
гьаюраб къо.

-ХIурматияй Мадина! 
Баркула дуда  гьаюраб 
къо. Гьарула дуе  щулияб 
сахлъи,  рохел, талихI ва 
аваданлъи!

БукIа абе дур гIумрудул 
щибаб къо гвангъараб ва 
гьайбатаб, хъизан-лъима
лаздаса йохараб.

МухIамадовна

  Б а р к и

Пачалихъиял  хIалтIухъабазул профсоюзалъул районалъул 
комитеталъ зигара балеб буго НасухIов Камалудинида гьесул 
вацгIал 

Гъамбулат-Афанди
Аллагьасул къадаралде щвеялда бан. БетIергьанас гьесул муна-
гьал чураги, ахират лъикIаб кьеги.

  Районалъул рохьил магIишаталъул хIалтIухъабаз гъваридаб 
пашманлъи загьир гьабун зигара балеб буго Давудов ХIабибида 
гьесул вацгIал 

Гъамбулат-Афанди
Аллагьасул къадаралде щвеялда бан. Хварасул мунагьал чураги. 

Районалъул администрациялъул хIалтIухъабаз гъвари-
даб пашманлъи загьир гьабун зигара балеб буго ХIасбулаева 
ПатIиматида гьелъул вацасул вас

ХIасбулагь
хвеялда бан. Хварасул рухI иманалда бахъун батаги.

Районалъул библиотекаялъул ва культураялъул управлени-
ялъул хIалтIухъабаз гъваридаб пашманлъи загьир гьабун зигара 
балеб буго ХIасбулаева ПатIиматида гьелъул вацасул вас

ХIасбулагь
хвеялда бан. Хварасул рухI иманалда бахъун батаги.

Районалъул администрациялъул хIалтIухъабаз гъваридаб 
пашманлъи загьир гьабун зигара балеб буго  Ибрагьимов Тиму-
рида  гьесул вацгIал 

ХIасбулагь
Аллагьасул къадаралде щвеялда бан. Хварасул рухI иманалда 
бахъун батаги, гIагарлъиялъе сабруги кьеги.

Пачалихъиял  хIалтIухъабазул профсоюзалъул районалъул 
комитеталъ зигара балеб буго Ибрагьимов Тимурида  гьесул 
вацгIал 

ХIасбулагь
хвеялда бан. Хварав Аллагьас  иманалда тIовитIун ватаги.

Нилъер районалъе ккана кIудияб ками. 26 апрелалда 
Аллагьасул къадаралде щвана накъщубандияб ва шазалияб 
тIарикъатазул устар шайх Гъамбулат-Афанди. 

Гъанбулат-Афанди гьавуна 1943 соналъул февралал-
да, Метрада росулъ. Анлъго 
сонил гIумруялде вахиндал 
кIудияв инсуца байбихьа-
на  гьесда Къуръан малъизе,  
анкьго сон тIубалелде цIалун 
лъугIизабуна Къуръан, гьебго 
заманалда рекIехъ лъазабуна 
щуго жуз. 

1950 соналъ байбихьана 
гьес гIелму цIализе Метра-
даса гIалимчи ГIабдулазизил 
вас ХIусенихъ. Хадув цIалана 

Казбек районалъул Гуни росулъа гIалимчи ГIабдулатIипихъ, 
Мокъсоса ХIажимурадихъ, ЧIохъа Халидихъ, ЦIияб Сасикь 
росулъа ХIабибулагь дибирасда цеве. ХIабибулагь накъ-
лулъун хадув хьвада гIелму тIалаб гьабун Хасавюрталда 
чIарав Гумбет районалъул ЛъаратIа росулъа Вали абулев 
гIалимчиясухъе.  ЦIалана Дамаскалда Сириялъул муфти 
АхIмад Кафтураясул мажгиталда бугеб мадрасалда. Гьениб 
щвана гьесие имамлъиялъул, хатIиблъиялъул ва мударис-
лъиялъул диплом. 

КIудияб камилъун ккана районалъе Гъамбулат-Афандил 
хвел. Гъамбулат-Афандил кIудияб къадру къимат букIана 
Дагъистаналда. ГIемераб хIалтIи гьабуна гьес жамгIияталъе 
рухIияб тарбия кьеялъулъ. Дагъистаналъе бищун захIматал 
соназ вагьабиязул идеологиялде данде къеркьана, ахIана 
жамгIият битIараб исламияб нухдасан ине. Гьесухъе 
гIакълу-насихIат гьарун рачIунаан гIемерал гIадамал. Ки-
даго хIаракат бахъулаан гьес гьезул пикру бичIчIизе ва гьел 
битIараб нухда ккезаризе. 

ТIолгорайонцоязул рахъалдасан районалъул нухма-
лъиялъ нухмалъиялъ ва районалъул имамзабазул Советалъ 
кIудияб пашманлъиялдалъун зигара балеб буго хъизан-
агьлуялда, гIагарлъиялда, Метрада ва Муцалаул росдал 
жамагIаталда. БетIергьанас гьесул мунагьал чураги, ахират 
лъикIаб кьеги. 

Гъамбулат-Афанди районалъул халкъалъул рекIелъ кида-
го хутIизе вуго гIакъилав, камилав, гIадлу-гIамал рекъарав 
гIалимчи ва насихIатчи хIисабалда.

Пашманаб хабар

Шайх Гъамбулат-Афанди

Каспийскалда тIобитIараб грэпплингалъул рахъалъ Европа-
ялъул чемпионаталда кIиго батIияб стилалда 100 кг. цIайиялда 
чемпионлъун вахъана ТIиндиса ГIабдурахIман Биларов.  92 кг. 
цIайиялда кIиабилеб бакI щвана Агъвалиса МухIамад Набиевасе.

Баркула ГIабдурахIманида ва МухIамадида щварал бергьен-
лъаби. Гьарула хадубккунги икъбал ва талихI.

28-29 апрелалда МахIачхъа
лаялда  тIобитIана тIадагьаб 
атлетикаялъул рахъалъ  респуб
ликаялъулал къецал. Гьенир 
Агъвали росдал школалъул 
цIалдохъан МухIамад Нажму-
диновасе щвана халалъуда 
кIанцIун тIоцебесеб бакI ва 200 
метралъул манзилалда векерун 
кIиабилеб бакI. Гьигьалъа Му-
рад МусамухIамадовасе векерун 
3000 м. манзилалъ кIиабилеб ва 
1500 м. манзилалда лъабабилеб 
бакIал щвана. ТIисси-ахикь ро-
сулъа МухIамадрасул Расулова-
се 800 метралъул манзилалъ ва 
Шагьрурамазан Шахрухановасе 
3000 метралъул манзилалъ ре-
керун щвана лъабабилеб бакIал.

Сураталда: МухIамад   
Нажмудинов

Европаялъул чемпионаталда               
цо меседил ва цо гIарцул медалал 

щвана нилъер гIолохъабазе

Грэпплинг

Дагьаб цебе Болъихъ тIо
ритIана 2003-2004 соназ гьа-
рурал гIолилазда гьоркьоб 
эркенаб гугариялъул рахъ-
алъ зоналиял къецал. Гье-
нир гIахьаллъарал нилъер 
районалъул  гугарухъабазе 
щвана щуго тIоцебесеб, цо 
кIиабилеб  ва кIиго лъабаби-
леб бакIал. 

ТIоцересел бакIал щвана 
41 кг. цIайиялда Шамил Къа-
диловасе, 44 кг. цIайиялда 
Ибрагьим МухIамадовасе, 
52 кг. цIайиялда Рамазан 
ГIалиасхIабовасе, 57 кг. 
цIайиялда Шамил Къурба
новасе ва 75 кг. цIайиялда 
Рамазан Малачевасе. ГIу
махан МухIамадовасе 75 
кг. цIайиялда щвана кIиа
билеб бакI. 38 ва 48 кг. 
цIайиязда лъабабилеб ба
кIалъе мустахIикълъана Би-
лал МухIамадов ва Камал 
МухIамадов.

Гьел анкьавго гуга-
рухъан  гIахьаллъизе вуго 
11-13 маялда Шамил рай-
оналъул ГIурада росулъ   
тIоритIизесел республи
каялъулал къецазда.

  
        Шамил Сажидов

ГIисинал гIолилаз тирилъи бихьизабуна


